
Kuala Lumpur memiliki kepadatan pembangunan strata yang tinggi, termasuk banyak
kediaman di bawah Program Perumahan Rakyat (PPR). Dalam beberapa tahun
kebelakangan ini, jumlah kejadian kebakaran di bangunan strata menunjukkan
peningkatan yang membimbangkan:

2023: 68 kes
2024: 75 kes
2025: 86 kes

Trend ini menunjukkan betapa pentingnya usaha memperkukuhkan kesedaran
keselamatan kebakaran serta tahap kesiapsiagaan menghadapi kecemasan dalam
kalangan pihak pengurusan bangunan dan juga penduduk.

Sehubungan itu, Jabatan Wilayah Persekutuan bersama Jabatan Bomba dan
Penyelamat Malaysia Wilayah Persekutuan Kuala Lumpur (JBPM WPKL) mempergiat
usaha meningkatkan tahap keselamatan kebakaran di pembangunan strata di seluruh
Kuala Lumpur melalui dua langkah utama:

1. Penyelenggaraan sistem keselamatan kebakaran secara berkala
Semua badan pengurusan bangunan, termasuk Joint Management Body (JMB) dan
Management Corporation (MC) perlu memastikan penyelenggaraan sistem
keselamatan kebakaran secara berkala.

Penyelenggaraan ini penting bagi memastikan sistem pencegahan kebakaran,
peralatan keselamatan serta proses evakuasi sentiasa berada dalam keadaan baik
dan berfungsi dengan sempurna.

Pihak pengurusan juga digalakkan untuk bekerjasama rapat dengan JBPM WPKL
dan boleh menghubungi bkk_kl@bomba.gov.my / 03-21484444 bagi mendapatkan
panduan lanjut.

2. Peranan aktif penduduk
Penduduk juga digalakkan memainkan peranan dengan mengingatkan serta
berinteraksi secara aktif dengan pihak JMB atau MC bagi memastikan
penyelenggaraan sistem keselamatan kebakaran dilaksanakan secara berkala.

Nasihat Penting Keselamatan Kebakaran Untuk Penduduk
1. Mengenal pasti laluan kecemasan / keluar di bangunan.
2. Jika tidak dapat keluar dari unit kediaman:

¢ Pergi ke bilik yang mempunyai tingkap menghadap ke luar bangunan.

e Tutup celah bawah pintu menggunakan kain atau tuala yang dibasahkan bagi
menghalang asap masuk.

¢ Beri isyarat meminta bantuan dengan melambai kain atau objek berwarna terang
di tingkap supaya mudah dilihat oleh pasukan penyelamat.



3. Tandas bukan tempat selamat ketika kebakaran
Kebanyakan mangsa kebakaran sebenarnya meninggal dunia akibat terhidu asap,
bukannya kerana melecur. Tandas biasanya mempunyai pengudaraan yang sangat
terhad. Asap tebal boleh masuk dengan cepat melalui celah pintu atau ruang
pengudaraan dan memenuhi ruang tersebut dalam masa yang singkat,
menyebabkan mangsa boleh pengsan dalam beberapa minit sahaja.

4. Bilik air sering menjadi ruang “buntu”
Bilik air boleh menjadi sangat berbahaya semasa kebakaran kerana:

Tiada laluan keluar kedua.

Pengudaraan terhad menyebabkan asap cepat berkumpul.
Paras oksigen menurun dengan pantas.

Mangsa berisiko mengalami sesak nafas dan lemas akibat asap.

5. Sukar dikesan oleh pasukan penyelamat
Anggota bomba biasanya akan memeriksa ruang utama seperti ruang tamu dan bilik
tidur terlebih dahulu. Jika seseorang mengunci diri di dalam bilik air:

e Anggota bomba mungkin tidak segera menyedari ada mangsa di dalamnya.

e Jeritan meminta bantuan mungkin tidak jelas kedengaran dari luar.

¢ Bilik air juga sering berada di bahagian sudut bangunan dengan tingkap kecil yang
sukar diakses dari luar.

6. Bahaya wap panas dan air yang dipanaskan
Ada yang beranggapan bahawa berendam dalam tab mandi atau bekas air boleh
melindungi diri daripada kebakaran. Hakikatnya, haba yang sangat tinggi daripada
kebakaran boleh memanaskan air dengan cepat dan menghasilkan wap panas yang
boleh mencederakan paru-paru apabila dihidu.

7. Risiko runtuhan struktur
Bilik air biasanya dibina menggunakan bahan berat seperti jubin dan seramik. Jika
struktur bangunan menjadi lemah akibat kebakaran, siling atau dinding boleh runtuh
dan memerangkap mangsa di dalamnya.

Saya juga ingin merakamkan penghargaan kepada JBPM WPKL atas peranan penting
mereka dalam memastikan keselamatan warga Kuala Lumpur. Tugas mereka bukan
sahaja memadam kebakaran tetapi turut berada di barisan hadapan dalam operasi
menyelamat dan bantuan ketika bencana serta kecemasan.

Sebagai tanda penghargaan terhadap komitmen dan perkhidmatan mereka, saya telah
menyalurkan geran sebanyak RM50,000.00 bagi membantu pembelian peralatan
tambahan untuk memperkukuhkan lagi tahap kesiapsiagaan operasi mereka.

